Монгол Улсын Их Хурлын 2010 оны хаврын ээлжит чуулганы Хууль зүйн байнгын хорооны 05 дугаар сарын 12-ны өдөр (Лхагва гараг)-ийн хуралдаан 15 цаг 45 минутад Төрийн ордны “Б” танхимд эхлэв. 

Байнгын хорооны дарга, УИХ-ын гишүүн Б.Бат-Эрдэнэ ирц, хэлэлцэх асуудлын дарааллыг танилцуулж, хуралдааныг даргалав. 


Хуралдаанд ирвэл зохих 20 гишүүнээс 13 гишүүн ирж, 65.0 хувийн ирцтэй байв. 


Чөлөөтэй: Х.Баттулга, Л.Болд, Д.Дэмбэрэл, Ц.Мөнх-Оргил, Д.Тэрбишдагва;


Өвчтэй: С.Баяр;


Тасалсан: Х.Тэмүүжин;


Хэлэлцэх асуудлын дараалалтай холбогдуулан УИХ-ын гишүүн З.Энхболд санал хэлэв.


Нэг. Монгол Улсын 2010 оны төсвийн тухай хуульд өөрчлөлт оруулах тухай, Нийгмийн даатгалын сангийн 2010 оны төсвийн тухай хуульд нэмэлт, өөрчлөлт оруулах тухай, Хүний хөгжил сангийн 2010 оны төсвийн тухай хууль өөрчлөлт оруулах тухай хуулийн төслүүд (Хоёр дахь хэлэлцүүлэг)


Хэлэлцэж буй асуудалтай холбогдуулан Хууль зүй, дотоод хэргийн сайд Ц.Нямдорж, Хууль зүй, дотоод хэргийн яамны Төрийн нарийн бичгийн дарга Г.Баясгалан, Шүүхийн ерөнхий зөвлөлийн гүйцэтгэх нарийн бичгийн дарга Н.Ганбаяр, Цагдаагийн ерөнхий газрын Санхүү, ард талын газрын дарга, хурандаа М.Энх-Амгалан, Цагдаагийн ерөнхий газрын Санхүү, төлөвлөлтийн хэлтсийн дарга С.Уранцэцэг, Монгол Улсын Хүний эрхийн үндэсний комиссын дарга Д.Солонго, Шүүхийн шийдвэр гүйцэтгэх ерөнхий газрын дарга М.Ганхүү, Шүүхийн шийдвэр гүйцэтгэх ерөнхий газрын Санхүүгийн албаны дарга н.Шагдарсүрэн, Гадаадын иргэн, харъяатын асуудал эрхлэх газрын дарга Д.Мөрөн, Хил хамгаалах ерөнхий газрын дарга Ц.Сэргэлэн, Хил хамгаалах ерөнхий газрын Санхүүгийн албаны дарга Л.Даваасамбуу, Улсын бүртгэлийн ерөнхий газрын дарга Л.Мөнхбаатар, Шүүхийн шинжилгээний үндэсний хүрээлэнгийн дарга Ч.Алтанхишиг, Сангийн яамны Төрийн нарийн бичгийн дарга Д.Баттөр, Сангийн яамны орлогын хэлтсийн мэргэжилтэн Э.Батбаяр, Хөрөнгө оруулалтын хэлтсийн мэргэжилтэн Д.Соёлмаа, Зарлагын хэлтсийн мэргэжилтэн А.Мандахнаран, Архивын ерөнхий газрын дарга Л.Өлзийбаатар, УИХ-ын Хууль зүйн байнгын хорооны Ажлын албаны зөвлөх С.Энхбаяр, референт Г.Нямдэлгэр нарын бүрэлдэхүүнтэй ажлын хэсэг байлцав.


Хэлэлцэж буй асуудалтай холбогдуулан УИХ-ын гишүүн Ж.Сүхбаатар, З.Энхболд, Р.Гончигдорж, Д.Одбаяр, Б.Чойжилсүрэн, Х.Жекей, Ж.Энхбаяр нарын асуусан асуултад Хууль зүй, дотоод хэргийн яамны Төрийн нарийн бичгийн дарга Г.Баясгалан, Шүүхийн шийдвэр гүйцэтгэх ерөнхий газрын Санхүүгийн албаны дарга н.Шагдарсүрэн, Цагдаагийн ерөнхий газрын Санхүү, ард талын газрын дарга, хурандаа М.Энх-Амгалан, Сангийн яамны Төрийн нарийн бичгийн дарга Д.Баттөр, Сангийн яамны Хөрөнгө оруулалтын хэлтсийн мэргэжилтэн Д.Соёлмаа нар хариулж, тайлбар хийв. 


УИХ-ын гишүүн Ж.Сүхбаатар, Д.Одбаяр, Ж.Энхбаяр, Р.Гончигдорж, Ц.Нямдорж нар санал хэлэв. 


Б.Бат-Эрдэнэ: - УИХ-ын гишүүн Д.Одбаяр, Б.Чойжилсүрэн нарын гаргасан, Шүүхийн шинжилгээний үндэсний төвийн урсгал зардлыг 71 орон тоогоор бодож 788.1 сая төгрөгөөр нэмэгдүүлэх гэсэн саналыг дэмжиж байгаа гишүүд гараа өргөнө үү. 


Зөвшөөрсөн:
7


Татгалзсан:

4


Бүгд:


11


Гишүүдийн олонхийн саналаар дэмжигдлээ.


Байнгын хорооноос гарах санал, дүгнэлтийг УИХ-ын гишүүн Д.Одбаяр УИХ-ын чуулганы нэгдсэн хуралдаанд танилцуулахаар тогтов.


Хуралдаан 16 цаг 36 минутад өндөрлөв.

Тэмдэглэлтэй танилцсан:

ХУУЛЬ ЗҮЙН БАЙНГЫН
ХОРООНЫ ДАРГА






Б.БАТ-ЭРДЭНЭ

Тэмдэглэл хөтөлсөн:

ХУРАЛДААНЫ ТЭМДЭГЛЭЛ

ХӨТЛӨГЧ







Ц.АЛТАН-ОД

МОНГОЛ УЛСЫН ИХ ХУРЛЫН 

2010 ОНЫ ХАВРЫН ЭЭЛЖИТ ЧУУЛГАНЫ 

ХУУЛЬ ЗҮЙН БАЙНГЫН ХОРООНЫ 05 ДУГААР САРЫН 12-НЫ ӨДӨР 

(ЛХАГВА ГАРАГ)-ИЙН ХУРАЛДААНЫ ДЭЛГЭРЭНГҮЙ 

ТЭМДЭГЛЭЛ


Хуралдаан 15 цаг 45 минутад эхлэв. 


Б.Бат-Эрдэнэ: - Байнгын хорооны ирц 20 гишүүнээс 11 гишүүн ирсэн байгаа. Гурван гишүүн Д.Оюунхорол гишүүн, Д.Одбаяр гишүүн ирцэд бүртгүүлсэн. Одоо Д.Лүндээжанцан дарга ороод ирнэ. 


Ингээд Хууль зүйн байнгын хорооны гишүүдийн ирц бүрдсэн тул Байнгын хорооны 2010 оны 5 дугаар сарын 12-ны өдрийн хуралдаан нээснийг мэдэгдье. 


Байнгын хорооны хуралдаанаар хэлэлцэх асуудлыг танилцуулъя. Монгол Улсын 2010 оны төсвийн тухай хуульд өөрчлөлт оруулах тухай, Нийгмийн даатгалын сангийн 2010 оны төсвийн тухай хуульд нэмэлт, өөрчлөлт оруулах тухай, Хүний хөгжил сангийн 2010 оны төсвийн тухай хууль өөрчлөлт оруулах тухай хуулийн төслүүд, хоёр дахь хэлэлцүүлэг. Нэгдүгээр хэлэлцүүлэг өнгөрсөн долоо хоногийн чуулганы нэгдсэн хуралдаанаар хэлэлцүүлсэн байгаа. Хэлэлцэх асуудлаар саналтай гишүүн байна уу? З.Энхболд гишүүн.


З.Энхболд: - Ерөнхий прокурорыг томилох талаар УИХ-д Ерөнхийлөгч бичгээ өгсөн, зөвшилцөхөөр. Тэрийг хүлээгээд байх ямар шалтгаан байна гэж асууж байна л даа. Гишүүдэд материал тарааж өгөөд хэлэлцэх асуудлаа нэмж болдоггүй юм уу? Хүлээх ямар шалтаг байна. 


Б.Бат-Эрдэнэ: - Тэгэхээр зэрэг Ерөнхий прокурорыг томилохтой холбоотой асуудал бол Хууль зүйн байнгын хороон дээр оръё гэсэн байгаа, өчигдөр орой. Өглөө Байнгын хорооноос нээлттэй сонсголыг зохион байгуулсан. Өнөөдрийн хэлэлцэх төлөвлөгөөнд ороогүй байгаа, нэгдүгээрт. 


Хоёрдугаарт, бас бэлтгэх хангах шаардлагатай байна гэж ингэж үзэж байгаа. Тэгээд маргааш нөгөөдөр, бүр болохгүй бол чуулганы хуралдааны завсраар ч гэсэн цаг гаргаад Байнгын хороо яаралтай шаардлага гарвал яаралтай хуралдуулаад асуудлаа хэлэлцээд явчихаж болно гэж үзэж байгаа. 


З.Энхболд: - Өнөөдөр хэлэлцчихээд маргааш, эсвэл нөгөөдөр чуулганаар орох нь амар байна л даа. Чуулганы дундуур хурал хийж байхаар. 


Б.Бат-Эрдэнэ: - Бүлгээр яриад байх асуудал биш л дээ. Тэгэхдээ одоо Их Хурлын дарга томилолтоор явж байгаа. Өнөө шөнө багтаад хүрээд ирэх юм байна. Ямар ч байсан Их Хурлын даргыг хүлээгээд, бас нэг тодорхой хэмжээ бэлтгэл хангаад..


З.Энхболд: - Б.Бат-Эрдэнэ дарга аа, ийм шүү дээ. Тэр материал нөгөө гишүүдийн гар дээр эртхэн тараахгүй бол дөнгөж хэлэлцэхдээ тараасан гэдгээр бас дургүйцдэг байхгүй юу. Тэгэхээр хэлэлцэх нь тодорхой учраас тарааж өгөөд, тэгээд чуулганы завсарлагаанаар хэлэлцэхийг зөвшөөрч байна. 


Б.Бат-Эрдэнэ: - Ойлголоо. Өөр саналтай гишүүн байхгүй бол хэлэлцэх асуудлаа баталъя. 


Монгол Улсын 2010 оны төсвийн тухай хуульд өөрчлөлт оруулах тухай, Нийгмийн даатгалын сангийн 2010 оны төсвийн тухай хуульд нэмэлт, өөрчлөлт оруулах тухай, Хүний хөгжил сангийн 2010 оны төсвийн тухай хуульд өөрчлөлт оруулах тухай хуулийн төслүүдийн хоёр дахь хэлэлцүүлгийг хийе. 


УИХ-ын чуулганы хуралдааны дэгийн тухай хуулийн 25.10-д заасны дагуу гишүүд хууль санаачлагч болон төсвийн ерөнхийлөн захирагч нараас асуулт асууж гаргасан саналынхаа үндэслэлийг тайлбарлаж үг хэлж болно гэж заасан байгаа. Асуулт асуух гишүүд байвал нэрсээ өгье. Ж.Сүхбаатар гишүүн, З.Энхболд гишүүн, Р.Гончигдорж гишүүн, Б.Чойжилсүрэн гишүүн. Ж.Сүхбаатар гишүүн асууя. 


Би оролцож байгаа хүмүүсийг танилцуулъя. Улсын Дээд Шүүхийн Ерөнхий шүүгч, Улсын дээд шүүхээс хэн байна? Н.Ганбаяр гуай байна. Шүүхийн ерөнхий зөвлөлийн гүйцэтгэх нарийн бичгийн дарга. Улсын Ерөнхий прокуророос? Хууль зүй, дотоод хэргийн яамны Төрийн нарийн бичгийн дарга Г.Баясгалан дарга. М.Энх-Амгалан Цагдаагийн ерөнхий газрын дэд дарга, С.Уранцэцэг Цагдаагийн ерөнхий газрын Санхүү, төлөвлөлтийн хэлтсийн дарга, Д.Солонго Монгол Улсын Хүний эрхийн үндэсний комиссын дарга, М.Ганхүү Шүүхийн шийдвэр гүйцэтгэх ерөнхий газрын дарга, Д.Мөрөн Гадаадын иргэн, харъяатын асуудал эрхэлсэн газрын дарга, Ц.Сэргэлэн Хил хамгаалах ерөнхий газрын дарга, Л.Даваасамбуу Хил хамгаалах ерөнхий газрын Санхүүгийн албаны дарга, Л.Мөнхбаатар Улсын бүртгэлийн ерөнхий газрын дарга, Ч.Алтанхишиг Шүүхийн шинжилгээний үндэсний хүрээлэнгийн газрын дарга, Э.Батбаяр Сангийн яамны орлогын хэлтсийн мэргэжилтэн, Д.Соёлмаа Сангийн яамны Хөрөнгө оруулалтын хэлтсийн мэргэжилтэн, А.Мандахнаран Сангийн яамны Зарлагын хэлтсийн мэргэжилтэн, Л.Өлзийбаатар Архивын ерөнхий газрын дарга гэсэн ийм бүрэлдэхүүнтэй хүмүүс байна. 


Ж.Сүхбаатар гишүүн. 


Ж.Сүхбаатар: - Тодотголоор орж ирсэн юм уу, үгүй юм уу? Төрийн тусгай албан хаагчдын эмнэлгийн юун дээр бол, энэ оны юун дээр 2.0 тэрбум гаруй төгрөг байна л даа. Энэ тэгэхдээ тодотголоор орж ирээгүй байсан ч гэсэн ер нь энэ төрийн тусгай албан хаагчдын эмнэлгийн юу чинь энэ дээр бичсэнээр бол ер нь ашиглах талаасаа ч цаашдаа шаардлага хангахааргүй гэж дүгнэлт гарсан гэж байгаа шүү дээ. Тэгээд энэ шинэ барилга юм уу? Зүгээр урсгал засвар маягийн юм нь дээр ийм мөнгө тавьчихаад байгаа юм уу? Энийг тодруулж өгөөч, нэгдүгээрт. 


Хоёрдугаарт, бидэнд тараагдсан юм нь дээр бас бидэнд удаан ажиллах бололцоо ч өгсөнгүй л дээ. Ер нь бол. Энэ дээр яг нэг тодорхой дүнг нь шууд хэлчихмээр байгаа юм. Яг одоо Хууль зүй, дотоод хэргийн сайдын эрхлэх асуудлын хүрээнд, бидэнд энэ тараасан юм байна л даа. Харахад ойлгомжгүй. Энэ дээр ямар зүйлийг шинээр нэмэгдэж орж ирсэн. Яагаад гэдгийг нь бас хэлчихвэл мэдээлэл авах талаасаа арай хялбар болох гээд байна.


Б.Бат-Эрдэнэ: - Хэн хариулах вэ? Д.Баттөр хариулах уу? 


Д.Баттөр: - Сангийн яамны Төрийн нарийн бичгийн дарга Д.Баттөр Ж.Сүхбаатар гишүүний асуултад хариулъя. Энэ төсвийн тодотголоор төрийн тусгай албан хаагчдын нэгдсэн эмнэлгийн барилгад 2.0 тэрбум төгрөг төсөвлөсөн. Энэ бол шинээр баригдах барилга юм. Одоо ашиглаж байгаа барилга нь мэргэжлийн хяналтын дүгнэлтээр цаашид ашиглах боломжгүй гэсэн дүгнэлт гарсан гэж үзэж шинэ барилга барихаар ингэж төсөвлөж оруулж ирсэн. 


Ж.Сүхбаатар: - Тэгвэл тэр эмнэлгийн чинь суурин дээр нь юм уу, одоо тэр эмнэлгийн улсуудыг ийш тийш нь тараагаад тэгээд эмнэлгийнхээ барилгыг нурааж байгаад суурин дээр шинээр барина гэсэн үг үү? Эсвэл өөр газар олсон юм уу? 


Д.Баттөр: - Суурин дээр нь барих юм. 


Ж.Сүхбаатар: - Нэг хэсэгтээ түр ажиллахгүй юм байна. Тийм ээ? 


Д.Соёлмаа: - Д.Соёлмаа Сангийн яамны Хөрөнгө оруулалтын хэлтсийн мэргэжилтэн. Энэ 2.0 тэрбум төгрөгт одоо байгаа энэ эмнэлгийг буулгаад тэгээд энэ жилдээ тендер зарлаад суурийн ажил хийгдэхээр ийм ажил төсөвлөсөн байгаа. Тэгээд одоо байгаа яг энэ буулгах эмнэлгийнхээ бүх бүрэлдэхүүнийг хажуу талынхаа тэр 4 давхар амбулатор, тэр амбулаторынхоо барилга руу нүүлгэн шилжүүлнэ гэж байгаа юм. 


Б.Бат-Эрдэнэ: - З.Энхболд гишүүн асуултаа асууя. 


З.Энхболд: - Энэ сүүлд тараасан цаас байна шүү дээ. Сангийн яамныхан тараасан уу? Бүх байгууллагыг нэгтгэсэн байх юм. Байнгын хороо тараасан уу? Ажлын алба уу? энэ 2010 оны тодотгол гэдэг нь бидэнд тараагдсан, Засгийн газраараа хэлэлцэгдээд ороод ирсэн тодотголын хүрээнд ярьж байна уу? Эсвэл Засгийн газар дээрээ бид нар орж чадаагүй, энд оруулж өгөөч гэж асууж байгаа юм уу? Энэ ялгааг мэдмээр байна. Нэгдүгээрт. 


Засгийн газар дээр яригдсан төсвөөс илүү төсөв хүсэж байгаа агентлаг, байгууллага, яам байна уу? Хоёрдугаар асуудал. 


Гуравдугаар асуудал, энэ Дарханд нэг хяналтын систем байгуулах гээд байгаа бололтой юм. Нэг дээр нь болохоор Мобиз гээд латин үсгээр бичсэн, нөгөөх дээр нь Модис гээд бичсэн. Тэгээд 1 тэрбум 500 сая гээд бичсэн. Бодвол энэ 3 гишүүн мөнгөөрөө нийлүүлээд Туркийн юм яриад байгаа. Тэр нэг арга хэмжээ байна уу, эсвэл 2 арга хэмжээ байна уу? Тэгвэл энийг хоёр мөр болгож бичдэг нь буруу шүү дээ. 


Дөрөвдүгээр асуудал, энэ Шүүхийн шийдвэр гүйцэтгэх албаны нийгмийн асуудлыг шийдвэрлэх, прокурорын нийгмийн асуудлыг шийдвэрлэх гээд мөнгөнүүд байгаа юм. Энэ мөнгөөр яг юу хийх гэж байгаа тухай тодорхой хариулт авмаар байна. Хүмүүст байр барьж өгөөд баяртай гээд, байранд орчихоор ажлаас гарч байна уу, эсвэл энэ албаны байр байна уу? Ахиж хувьчлагдахааргүй. 


Дараагийн асуулт. Төрийн тусгай албан хаагчдын эмнэлэг гэж зайлшгүй тусдаа байх ёстой юм уу? Цэргийн госпиталыг өргөтгөх тухай ярьж байгаа. Тэнд очиж нэг тасаг нь болж болдоггүй юм уу гэдэг нэг ийм асуулт байгаа. Одоо нэг байгууллага барьчихаар ерөөсөө татан буугддаггүй. Тэгээд л тус бүрдээ ансамбльтай, эмнэлэгтэй, одоо юу юутай ч байна вэ дээ. Уг нь нэгтгээд нэг аятайхан юм байвал менежмент нь сайн байх. Цэргийн госпиталын өргөтгөлд энэ мөнгөө шилжүүлээд, тэдний хашаанд очоод нэг байгууллага болчихож болдоггүй юм уу гэдэг л асуулт байна. 


Б.Бат-Эрдэнэ: - Би эхний хэдэд нь хариулчихъя. Энэ манай ажлын албанаас З.Энхболд дарга аа. Энэ төсөл дотор байгаа юунуудаас Байнгын хорооны харъяалах байгууллагуудын юунуудыг бүгдийг гаргаад, нэмэлт огт биш. Гишүүдэд ойлгомжтой байх үүднээс ингэж дүнгээ гаргасан юм байна. 


Холбогдох улсууд хариулаарай. Г.Баясгалан дарга. Госпиталыг нэгтгээд, үйл ажиллагааг нэгтгэх тийм бололцоо байхгүй юм уу? Одоо энэ буулгах гэж байгаа, хөрөнгө мөнгийг тийш нь шилжүүлэх нь илүү үр дүнтэй юм биш юм уу гэсэн асуулт асуусан шүү дээ Г.Баясгалан дарга аа. 


Г.Баясгалан: - З.Энхболд гишүүний асуултад хариулъя. Тэгэхээр зэрэг яах вэ нэг дэх тэр боломж бол бид байхгүй л гэж үзэж байгаа. Энэ асуудлыг бид нар ярьсан уу, угаасаа байшин барилга нь муудаад тэгээд дахиж барих шаардлагатай гээд, тэр үед ямар шийдэл байх вэ гээд зөндөө ярьсан юм. Төрийн тусгай албан хаагчдын нэгдсэн эмнэлгийн өөрийнх чиг үүрэг бол зөвхөн одоо юу гэдэг юм Хууль зүй, дотоод хэргийн яамны харъяа байгууллагууд биш, ерөөсөө нэлээн өргөн хүрээнд, үндэсний төрийн тусгай албан хаагч нар гэж байгаа юм. Энэ хүмүүсийн хүрээнд. Дээр нь нэмээд нутаг дэвсгэрийн хүрээнд үйлчилгээ үзүүлж байгаа ийм улсын хэмжээний томхон эмнэлэг байгаа. Тийм учраас Эрүүл мэндийн яамнаас ч гэсэн тэгж энэтэй нэгтгэн гэсэн ийм асуудал ярихгүй байгаа. 


Зүгээр яг барилгын хувьд бол үндсэндээ 30-аад онд баригдсан учраас үнэндээ өнөөдрийн хувьд ашиглах боломжгүй гээд Мэргэжлийн хяналтын газрын дүгнэлт ч гарсан байгаа. Төрийн өмчийн хорооноос гэсэн ер нь нураах нь зүйтэй гэж үзээд ингээд холбогдох шийдвэр нь гарсан. Тэгээд ингээд одоо үйл ажиллагаа явуулах гэж байгаа. Энэ асуудал уг нь бол нэлээн орох байж байгаад жаахан хойшилсон шалтгаан юу байсан гэхээр тэнд бас одоо энэ Төрийн ордны өргөтгөл барина гэж яригдаж байгаад тэгээд үндсэндээ тэр асуудал болиод одоо ингээд үндсэндээ энэ дээр бариад холбогдох үйл ажиллагаа явуулъя гэж байгаа. Энэ бол 2 корпустай. Нэг корпус нь арай жаахан шинэвтэр байгаа. Тэнд өргөтгөл хийхээргүй байгаа. Тэгээд энэ жилийн хувьд ямар ч байсан одоо энэ шийдвэр гарсан учраас. Яг үйлдвэрлэгчийн хүрээг бол нэлээн өргөн. Зөвхөн цэргийн гэдэг юм уу, тийм байдалтай биш. Тийм учраас энд бас эрүүл мэндийн яамны бодлого ч гэсэн давхар явж байгаа ийм зүйл байгаа. Тийм учраас энэ дээр эхний ээлжинд энэ ажлыг эхлүүлээд үнэхээр одоо үйлчилгээ хангах шаардлага байхгүй байгаа учраас бас л одоо яаралтай барьж байгуулах шаардлагатай объект байгаа юм. 


Б.Бат-Эрдэнэ: - З.Энхболд гишүүн тодруулаад асууя. 


З.Энхболд: - Тодруулъя. Цэргийн энгийн эмнэлэг дотор хэвтэж болдоггүй юм. Тэр шүүгч, прокурор, цагдаагийн өстөн хүн нь хордуулаад алчихдаг юм аа гэж ярьж байгаа, тусдаа эмнэлэгтэй байх ёстой гээд байгаа юм. Цэргийн эмнэлэг дотор тэр хүн чинь очиж хэвтэхгүй байх ямар аргумент байна. Одоо хэлдээ. Цэргийн эмнэлэгт хэвтэхээрээ тэр аюулгүй байдал нь хангагдахгүй ямар, одоо цэргийн эмнэлгийг хардах ямар хэрэгцээ байна. 


Г.Баясгалан: - Гишүүн ээ, энд зүгээр ямар нэгэн хардаж байгаа юм уу, ингэнэ тэгнэ гэсэн юм байхгүй л дээ. Угаасаа цэргийн эмнэлгийн өөрийнх нь үйлчилгээний хүрээ өргөн. Тэгээд тэндээ угаасаа ачаалал нь хангалттай байгаа. Зүгээр энд бол...


З.Энхболд: - Г.Баясгалан цэргийн эмнэлгийн хашаанд хангалттай газар байгаа. Госпитал угаасаа хөрөнгө оруулалт хийж томруулах гэж байгаа. Госпиталд очоод хэвтэж болохгүй байх ямар аргумент байдаг юм бэ? Цэргийн. Энд байшингаа нураагаад госпиталын хашаанд энэ 6.0 тэрбум төгрөгөөрөө байшингаа барих гээд байна шүү дээ. Тэгээд нэг байгууллага болж болдоггүй ямар шалтгаан байна. 


Г.Баясгалан: - Зүгээр нэг байгууллага болж болдоггүй ч гэж яриагүй л дээ. Тэнд ерөнхийдөө үйлчилгээний хүрээ байгаа. Тэнд бол бас онцлог асуудлууд байгаа. Одоо хил гэдэг юм уу, одоо тусгай үүрэг гүйцэтгэдэг, төрийн тусгай албан хаагчид хамаарч байгаа. Энд шуурхай үйлчлэх, тэр хилийн энэ бүх юм гээд зөндөө юм байгаа. Энэ дээр бол тэр таны хэлж байгаа тэр байшин, тэр хашаанд нь барьдаг юм уу, тэр нэг удирдлагад оруулдаг юм уу гэдэг асуудлыг бид яг үнэнийг хэлэхэд энэ асуудал орж ирэхдээ авч үзээгүй. Яг одоо байгаа үйлчилгээнийх нь хүрээнд цагдаа, хил, тэгээд бусад харъяанд байгаа төрийн тусгай. Дээр нь нэмээд нутаг дэвсгэрийн харъяаллаар явж байгаа. Эрүүл мэндийн яамны тэр бүх эмнэлгийн сүлжээ юманд өөрийн байр сууриа эзэлсэн ийм л эмнэлэг шүү дээ. 


Б.Бат-Эрдэнэ: - Р.Гончигдорж гишүүн асуултаа асууя. Нийгмийн асуудлыг тодруулж хэлээгүй байна. Хариулт өгөөгүй байна. 


Н.Шагдарсүрэн: - н.Шагдарсүрэн Шүүхийн шийдвэр гүйцэтгэх ерөнхий газрын Санхүүгийн албаны дарга. Манай байгууллага дээр гарсан энэ нийгмийн асуудал энэ 600.0 сая төгрөг байгаа юм. Энэ нь юу вэ гэхээр тэр Баянзүрх дүүрэг дээр манай эзэмшлийн газар байгаа. Тэр дээрээ бид нийгмийн асуудлаа, өөрийн хөрөнгөөрөө 36 айл, 24 айл, 48 айл гээд ийм барилгууд барьж байгаа. Энэ жилийн орсон 600.0 сая нь юу гэхээр 36 үржих 2, 36 айлын 2 байшин баригдаж байгаа. Одоо нэг нь ашиглалтад орсон. Нэг нь орно гээд явж байгаа. Ингээд 11 сард ашиглалтад орох юм. Энэ дээр хөрөнгө маань дутаад 600.0 саяыг энэ жилийн төлөвлөгөөнд, ноднингийн Их Хурлаар батлагдсан юу явж байгаа, 600.0 сая төгрөг. Энэ маань одоо бас аваад эхлээд ажил нь явж байгаа барилга байгаа юм. Үндсэндээ бид тэнд 220 айл ашиглалтад оруулчихаад байгаа юм. Энэний маань 36 нэг гээд баригдаад яваад дуусаж байгаа барилга байгаа. Энэний хөрөнгө л энэ жил орж ирсэн юм. 


З.Энхболд: - Тодруулаад. Би байр барих гэж байгааг чинь мэдээд байна л даа. Байраа хүндээ хувьчилж өгөөд. Эсвэл байрнаасаа гараад явчихдаг юм уу, эсвэл байгууллагын байр болоод хувьчлагдахгүй дараагийн ажилд ирсэн хүн нь суудаг юм уу гэж асуугаад байна шүү дээ. 


Н.Шагдарсүрэн: - Энэ бол ерөөсөө албаны байр. Хувьчлагдахгүй. Ерөөсөө ингээд манай байгууллагын ажилтнууд ажиллаж байх үедээ аваад л явж байгаа. Одоо орсон байгаа. 


Б.Бат-Эрдэнэ: - Хураагаад авчихдаг юм байна. Р.Гончигдорж гишүүн асуултаа асууя. 


Р.Гончигдорж: - Баярлалаа. Түрүүн Ж.Сүхбаатар гишүүний асууж байгаа дээр уг нь тодорхойл хариулчихмаар. Төсвийн тодотгол дээр орж ирж байгаа нэмэлт хөрөнгө оруулалтыг л сонирхож байгаа юм л даа. Тэгээд тэр нэмэлт хөрөнгө оруулалтын учир шалтгаан нь юу вэ гэж. Дээр нь тодруулаад хадгаламж зээлийн хоршооны хохирогчдын энэ задаргаа юм уу, юу юм бэ? Энийг тайлбарлаж өгөөчээ. Ер нь ямархуу байдалтай байгаа вэ? 


Дараагийнх нь энэ 7 сарын 1-ний хохирлын нөхөн олговор гэдэг дээр 5.0 тэрбумаар нэмэгдэж байна л даа энэ нь. Хохирлын дахин тооцоолол дээр нэмэлт хохирлын тооцоо нэмж гарч ирсэн юм уу, эсвэл бид нар төсөв баталж байх үед хөрөнгийн бололцоо муутай гэсэн учраас 11.3 тэрбумаар тавьж байгаад одоо бас хөрөнгийн эх үүсвэр бий болж ирж байна гээд 5.0 тэрбумыг нь нэмж байгаа юм уу? энэ хоёрыг нэг тодотгож өгөөч. Тэгээд ерөнхий асуудал нь бол энэ жилийн тодотголд орж ирж байгаа хөрөнгө оруулалтууд, тэрний зайлшгүй байгаа учир шалтгаануудыг нь асууя. 


Б.Бат-Эрдэнэ: - Г.Баясгалан дарга. 


Г.Баясгалан: - Энэ хохирогчид нөхөн олгогдох тухай хууль гэж гараад, тэгээд бид нар энэ тодорхой хохирлыг барагдуулж байгаа. Тэгээд эхний ээлжинд үнэхээр гэмтсэн, амь насаараа хохирсон гээд энэ улсуудыг яаж байгаа. Тэнд тодорхой эх үүсвэр хуваарилагдаад, тэрийг Хууль зүй, дотоод хэргийн сайдын шийдвэрээр хуваарилаад олгосон. Дараагийнх нь ерөөсөө угаасаа зарчим нь яаж тохирсон гэхээр аж ахуйн нэгж, байгууллага, иргэдэд учирсан эд хөрөнгийн хохирлын хувьд бол шүүхээс шийдсэн хэмжээгээр энэ хохирлыг барагдуулж явъя гэдэг ийм зарчим тохирсон байгаа. Тэгээд энэ онд хуваарилагдсан хөрөнгө бол үндсэндээ хуваарилагдаад дууссан. Тодорхой шүүхийн шийдвэр гаргасан. Тэр утгаараа төлөгдөөгүй байгаа хохирлууд байгаа. Тийм учраас тэр хохирлыг нөхөн төлөх гэж 5.0 тэрбум төгрөг тавьчихсан. Ийм л учиртай юм. 


Тийм учраас бид бол шүүхийн шийдвэр хэзээ гарах вэ, ямар хэмжээгээр хохирлыг нөхөн төл гэдэг шийдвэр гаргахыг мэдэхгүй учраас тэнд урьдчилж яваагүй. Гэхдээ өнөөдрийн одоо ингээд тодотгол орж ирээд энэ байдлаар харахад үндсэндээ энэ оны хувьд жишээлбэл 5.0 тэрбумын эх үүсвэр шаардлагатай. Өөрөөр хэлбэл өмнө нь одоо бид нар олгохдоо бол өмнөх 2010 оны төсвийн хуулиар шийдэгдсэн хөрөнгийг шүүхийн шийдвэрийн дагуу хувь тэнцүүлж олгож байгаа. Өөрөөр хэлбэл бүрэн хэмжээгээр олгохгүй хувь тэнцүүлж олгоод явж байгаа. Тэрийг бол ер нь хуулийн дагуу гүйцэд олгох ёстой. Тийм учраас энэ дутагдаж эх үүсвэрт энэ мөнгийг тавьсан юм. 


Хадгаламж зээлийн хоршооны хувьд бол та бүхэн мэдэж байгаа. Өмнө нь 50 хувь олгоход 33 тэрбум төгрөг төсөвлөгдсөн байсан. Дээр нь нэмээд шүүхийн шийдвэртэй уялдаад дахиад 4.0 тэрбум төгрөгийн асуудал нэмэгдэж төсөвлөгдсөн. Одоо энэ бол ингээд олгогдоод явж байгаа. Үндсэндээ Сангийн яамны холбогдох материалыг бүрдүүлээд 2.0 тэрбум, 2.0 тэрбум гээд олгоод дуусаж байгаа. Эргээд буцаагаад бид нар битүүмжилсэн тэр хөрөнгөнөөс буцааж улсын төсөвт оруулах ёстой. Энэ ажил бол үндсэндээ харьцангуй ахицтай явж байгаа гэж бид ойлгож байгаа. Өөрөөр хэлбэл 33-аас гуравны нэг буюу үндсэндээ 11.0 орчим тэрбум төгрөгийг тэр битүүмжилсэн хөрөнгийг худалдах, зээлдэгчээс зээлдсэн мөнгийг нь төлүүлэх гэх мэтийн энэ аргаар үндсэндээ 11.0 орчим тэрбумыг төлүүлээд байгаа. Цаашдаа үндсэндээ одоо эхний ээлжинд төлүүлж болох энэ хөрөнгө бол нэлээн эрчимтэй явж байгаа учраас цаашдаа харьцангуй бас энэ буцааж төсвөөс 50.0 хувийн эргэн төлөгдөх нөхцөлөөр авсан хөрөнгийг буцааж төлөх бол харьцангуй удаашрах шинжтэй байгаа л даа. Гэхдээ боломжийн хэмжээгээр ажиллаж байгаа гэж хэлж болно. 


Р.Гончигдорж: - Энэ хохирогчдод 50.0 хувийг нь төрөөс тэргүүн ээлжинд даагаад, тэгээд тэр 50.0 хувь бол эргээд нөхөгдөж орох ёстой гэдэг харьцаан дээр ярьж байна. Жинхэнэ цаад хохирогчид өөрсдийнхөө үлдсэн 50.0 хувийг нөхөж авч байгаа харилцаа, төсөв рүү эргэж орж байгаа хоёрын харьцаа ямар харьцаагаар явж байгаа вэ? Асуулт ойлгогдож байна уу? 


Г.Баясгалан: - Ойлголоо. Тэгэхээр яах вэ ер нь бол хуулиар бол, эхний ээлжинд тэр битүүмжлэгдсэн, хураагдсан хөрөнгөнөөс тэр төсвөөс авсан 50.0 хувь эргүүлж төлөгддөг ийм л хуулийн зохицуулалт байгаа л даа. Тэгэхээр энэ хоршоо болгон дээр янз бүр байна л даа. Гайгүй хөрөнгийн баталгаатай, нэлээн олон хөрөнгө барьцаалаад хураагаад авсан хоршооны хувьд бол 50.0 хувиа буцааж төлчихөөд тэгээд нэмж үүсэж байгаа тэр эх үүсвэрээс хохирогчийн нөгөө 50 дээр нэмэх нь, өшөө нэмээд одоо энэ чинь 100 хувь авах ёстой улсууд шүү дээ. Тэрэнд төлөх боломж зарим нэг хоршоон дээр үүсэж байгаа. Зарим хоршоон дээр бол ерөөсөө төсвөөс авсан 50 хувийг чинь одоо төлөхөд хүндрэлтэй юм гарчихаад байгаа юм. Тийм учраас хоршоо бүрээр янз бүр байгаа. Эхний ээлжинд төсөвт тусгагдсан хөрөнгийг хохирогчдод 50 хувийг олгох ажлыг хийж байгаа. Хохирогчид ч гэсэн ойлгож байгаа. Эхний ээлжинд бид нар 50 хувиа авна. Тэр хурааж битүүмжлэгдсэн хөрөнгөөс улс 50 хувиа буцааж авна. Тэрнээс илүү гарсан тохиолдолд бид одоо энэ 50 хувь дээр нэмж хохирлоо барагдуулах юм гэсэн ийм ойлголттойгоор явж байгаа. Энэ дээр ямар нэгэн асуудал үүсэж шахсан шаардсан юм байхгүй. 


Б.Бат-Эрдэнэ: - Баярлалаа. Д.Одбаяр гишүүн асуултаа асууя. 


Д.Одбаяр: - Би энэ тодотголыг хараад сууж байна. Энэ нөгөө шүүх шинжилгээний байгууллагын хууль батлагдсан шүү дээ. Сая хөдөөгүүр яваад бас ажил төрөлтэй танилцахад тэнд чинь одоо бүр нүд ам нь гархилчихсан хэдэн улсууд. Бүр байгууллагаа хөл дээр нь босгох гээд зүтгэж байх юм. Энэ хуулийн дагуу танайх зохион байгуулалт юмаа хийгээд орон тоо юм чинь хэр ажиллаж байгаа юм бэ? Энийг Г.Баясгалан дарга хариулах юм уу? Шинэ хууль батлагдаад тэрний дагуу үйл ажиллагаа явах ёстой шүү дээ. Хууль нь батлагдсан шүү дээ. Байр сав наана цаад юмнууд нь ямар байдаг юм бол. 


Б.Бат-Эрдэнэ: - Г.Баясгалан дарга хариулах уу? 


Г.Баясгалан: - Байр савны хувьд бид нар аль болох шийдэх гэж үзэж байгаа. Ерөнхийдөө орон нутагтай яриад, орон нутгийн өмчөөс төрийн өмчид шилжүүлээд, энэ байр савны асуудлыг зүгээр цоо шинээр барихгүйгээр ямар нэгэн тухайн орон нутагт байгаа боломжит хэмжээгээр хангах ийм бодлого бариад, энэ нэлээн боломжийн явж байгаа. Орон нутаг болгонтой ярьж байгаа. Зүгээр одоо энэ бидний энэ төсвийн тодотгол дээр нэмж оруулах санал юу байна вэ гэхээр илүү орон тоотой холбоотой санал байгаа. Үндсэндээ ингээд шинжээч нарыг орон тоогоор, яг ээлжээр нь. Эд нар чинь 24 цаг сууж ажилладаг улсууд. Ингэхэд шаардлагатай зарим орон тоо байгаа. Ялангуяа энэ 2010 онд бид яг шүүхийн шинжилгээний чиглэлээр яг дагнаад бэлдсэн хүмүүс энэ жил төгсөж байгаа. Тэгээд эд нарыг шийдэх нэг асуудал байгаа. Энэ 71 орон тоо байгаа. Дээр нь нэмээд үндсэндээ шүүх, нягтлан бодох шинжилгээний улсууд бол ингээд шүүхийн шинжилгээний алба нэгжээр сууж, Сангийн яамны харъяа байсан энэ улсууд. Эд нар маань одоо үндсэндээ яг төрийн тусгай албан хаагч болоод явж байгаа. Энэний цол бас бус зардалд ингээд. Бид нар үндсэндээ урсгал зардал 788.1 сая төгрөгөөр тодотгох ийм санал оруулж ирж байгаа. Энэ бас тодорхой хэмжээгээр Сангийн яамнаас хянагдаад бас янз бүрийн байдалтай байгаа. Энэ асуудлыг бас Байнгын хорооны гишүүд анхааралдаа авах байх гэж найдаж байна. Үнэхээр одоо шинэ баталсан хуулийг хэрэгжүүлэхэд эдгээр зардал зайлшгүй шаардлагатай байгаа юм. 


Б.Бат-Эрдэнэ: - Баярлалаа. Б.Чойжилсүрэн гишүүн асуултаа асууя. 


Б.Чойжилсүрэн: - Хоёр асуулт байна. Саян эхний асуулт дээр шүүхийн шинжилгээний албаны хангамжийн байдлын талаар орон нутагт яваад үзэхээр янз янзын зовлон их ярьж байна. Дуудлагад явж чаддаггүй. Унаагүй гэсэн юм байгаа. Сая та Г.Баясгалан дарга тэр долоон зуун хэдэн саяынхаа задаргааг өгөөд дэмжүүлэх тал дээр нь бас санал гаргавал яасан юм бэ гэсэн санал байна. 


Хоёрдугаарт нь, төрийн албан хаагчдын буруугаас хувь иргэд, компаниудад хохирол учруулдаг. Шүүхийн шийдвэр дээр тэр шүүхийн шийдвэр гарчихаад байхад гурав, дөрвөн жилээр ингээд хохирлыг барагдуулдаггүй ямар учир шалтгаан байдаг юм бэ. Энэ талаар Хууль зүйн яамнаас тодруулга авмаар байна. Хичнээн юм байгаа юм. Хүмүүс яриад л байх юм. Үндсэндээ харин асуудлыг Засгийн газрын түвшинд, УИХ-ын түвшинд дэмжсэнээр жил болгон яг төрийн буруутай ажиллагааны улмаас тодорхой аж ахуйн нэгж, иргэд, байгууллагууд хохирлыг барагдуулах чиглэлээр төсөвт тодорхой хэмжээний хөрөнгө сууж байгаа. Энэ утгаараа харин сүүлийн 3 жил, 2 гаран, үндсэндээ 3 дахь жилдээ орж байна. Энд тодорхой хэмжээний хөрөнгө туссанаар энэ ажил их ахицтай явж байгаа. Үндсэндээ одоо бүр 5, 10 жилийн өмнөх тийм хур байсан төрийн байгууллагуудаас, төрийн байгууллага гэхээр энэ төсөвт байгууллагууд дээр суугаад гарах ёстой гээд л нөгөө төсөвт нь тусгаад хөрөнгө суудаггүй учраас цалин гээд үндсэн гол гол зардлууд тусаад ингээд илүү гардаггүй учраас энэ төлөгдөхгүй их хуримтлагдсан байсан байна лээ. Тэгээд энийг одоо төлөөд үндсэндээ сүүлийн 2 жил орчимд гарсан шийдвэр. Одоо юу гэдэг юм 8, 9, 10 ч гэдэг юм уу, энэ хугацаанд төрийн тодорхой байгууллага, албан тушаалтны буруугаас аль нэг төрийн байгууллагаас одоо төлүүлэхээр гаргасан энэ шийдвэр л тодорхой хугацаанд хүлээгдэж байгаа. Тийм учраас энэ асуудал бол тодорхой утгаараа нэлээн цэгцэрсэн байгаа. 


Ер нь цаашдаа мэдээж хэрэг жилд тодорхой хэмжээний ийм шүүхийн шийдвэрүүд гараад байх шинжтэй юм билээ. Тийм учраас жил жилдээ тодорхой хэмжээний эх үүсвэрийг улсын төсөвт суулгаад явах юм бол энэ асуудал дээр ямар нэгэн байдлаар төр өөрөө буруутай байгаад, иргэнийхээ өмнө өртэй, төлбөртэй гэдэг асуудал бол үндсэндээ байхгүй болох ийм боломжтой гэдэг нь харагдаж байгаа. Хуучин бол ерөөсөө ийм эх үүсвэр байдаггүй байсан учраас энэ үнэхээр маш олон жилээр, 5, 10 жилээр ингэж хуримтлагдаж байсан юм билээ. 


Б.Бат-Эрдэнэ: - Б.Чойжилсүрэн гишүүн тодруулаад асууя. 


Б.Чойжилсүрэн: - Г.Баясгалан дарга аа, энэ шийдвэр нь гарчихсан. Танайхаас өгч чадахгүй байгаа нийт хэмжээ хэд юм бэ яг өнөөдөр. Ер нь бол зүгээр бид тооцсон тооцоонууд бол байгаа. Гэхдээ нөгөө шүүхийн шийдвэр жил болгон гараад, одоо юу гэдэг юм одоо ч ингээд гарч л байгаа. Тийм учраас тэрийг яг ингээд баталгаатай яг тэд гээд тооцох боломжгүй юм. Магадгүй 2008, 2009 онд учирсан хохирол дээр 2010 онд шийдвэр гарч байна. 2009 оны сүүлээр гарч байна. Тийм учраас яг энэ темпээрээ явах юм бол үндсэндээ тийм хур үүсэхгүйгээр энэ асуудлыг шийдээд байх боломжтой юм байна. Зүгээр зарим үед бол үнэхээр тулгамдсан юмыг бол Засгийн газрын нөөц хөрөнгөөс гаргаад шийдээд байгаа л даа. Гэхдээ тийм боломжгүйгээр шүүхийн шийдвэр гүйцэтгэл дээр бол ингээд үлдэгдэл маягаар яваад байгаа өрүүд бол сүүлийн 2, 3 жил маш сайн барагдсан байгаа. 


Б.Бат-Эрдэнэ: - Х.Жекей гишүүн асуултаа асууя. 


Х.Жекей: - Баярлалаа. Сангийн яамнаас асуумаар байна. Энэ Монгол Улсын 2010 оны төсвийн тухай хууль батлагдсан. Тэр 2010 оны хууль дотор байгаа энэ жагсаалтууд эргээд төсвийн тодотголоор ихэнхи нь ороод ирсэн байх юм. Тэгэхээр тэр өмнөх хууль дээр жагсаалтаар батлагдсан байгаа юмыг дахиад тодотгол болгож оруулж ирж байгаа юм уу, үгүй юу? Жишээлбэл энэ дотор байгаа энэ зөвхөн манай энэ Байнгын хороотой холбоотой асуудлуудын энэ жагсаалт бүгд 2010 оны төсөв батлахад улсын төсвийн хөрөнгөөр 2010 онд хэрэгжүүлэх хөрөнгө оруулалтын төсөл арга хэмжээ, барилга байгууламж гэдэг жагсаалтад ороод батлагдсан байгаа шүү дээ. Тэгэхээр энийгээ дахиад оруулж ирээд тодотголоор батлуулж байгаа юм уу? Тэгэхээр чинь аль хууль нь үйлчилдэг юм. Энийг одоо юу гэж үзэж байгаа юм бэ? 


Д.Баттөр: - Х.Жекей гишүүний асуултад хариулъя. Хөрөнгө оруулалтын жагсаалтыг 2010 оны төсвийн хуулиар 3 хавсралтаар баталсан. Үүнээс эргэн төлөгдөх нөхцөлөөр хийгдсэн төслүүдийн жагсаалт буюу 3 дугаар хавсралтын зарим нь бол энэ ондоо ажил нь хийгдэж дуусчихаар, энэ юу гэсэн үг юм бэ гэхээр УИХ-ын 49 дүгээр тогтоолоор энэ ондоо хийгдээд дуусах юм бол хөрөнгийг нь 95.0 хувийг нь санхүүжүүлэх тийм тогтоолтой учраас энэ мөнгө төлөх шаардлагатай болсон. Тийм болохоор урагшаагаа нэг жагсаалт болгож орж ирсэн. 


Ер нь төсвийн тухай хуулийн энэ тодотголын нэмэлт, өөрчлөлтөөр энэ жагсаалтууд дахиж жагсаалт болгож баталдаг. Энэ маань одоо хүчинтэй явдаг ийм практиктай. Тодотголоор батлагдсан жагсаалт нь. 


Б.Бат-Эрдэнэ: - Х.Жекей гишүүн тодруулж асууя. 


Х.Жекей: - Монгол Улсын 2010 оны төсвийн хууль гээд гарсан. Энэ бол хууль шүү дээ. Тэр дотор байгаа жагсаалтыг одоо эргүүлж авчраад төсвийн тодотгол болгоод дахиад ингээд батлуулна гэхээр чинь энэ чинь хоёр хууль болж байгаа биз дээ. 


Д.Баттөр: - Х.Жекей гишүүн ээ, одоо энэ маань тодотгол гэж бид нэрлээд дассан болохоос биш энэ маань Төсвийн тухай хуульд нэмэлт, өөрчлөлт оруулах тухай хуулийн төсөл л дөө. 


Х.Жекей: - Тэгээд нэмэлт, өөрчлөлт гэхээр чинь энэ чинь байгаа юм шүү дээ. 


Д.Баттөр: - Ер нь жагсаалтын дүн юмнууд өөрчлөгдөж байгаа шүү дээ. Шинэчлэгдэж байгаа. 


Х.Жекей: - Жагсаалтаар баталсан байгаа шүү дээ. Одоо эргүүлээд тодорхой хугацааны дараа дахиад хууль батлах гэж байна шүү дээ. Тэгээд тэрний учир нь юу юм бэ? Би бол ингэж бодож байгаа шүү дээ. Төсвийн тодотгол гээд тэр жагсаалтаас гадна нэмж тусгахаар юм байвал тэрийгээ оруулаад тэгээд хууль болгож оруулж ирэх ёстой л гэж ойлгоод байгаа шүү дээ. Гэтэл энд тэр 2010 оны төсвийн хуульд байгаа юмыг дахиж жагсаалт болгож оруулж ирээд тэгээд нэмэлт тодотгол гээд оруулж ирж байгаа нь ямар учиртай юм бэ гээд асуугаад байна шүү дээ. 


Д.Баттөр: - Энэ жагсаалт бол бүхлээрээ өөрчлөгдөөгүй. Өөр хавсралтаас зарим төслүүд урагшаа орж ирсэн. Гэх мэтээр өөрчлөлтүүд орсон учраас хөлийн дүн, юмнууд өөрчлөгдөж байгаа л даа. Тэр өөрчлөлтийг л энэ жагсаалтаар өөрчилж оруулж ирж байгаа. 


Х.Жекей: - Хүчингүй болгож байгаад урд талын тэр 2010 оны төсвийн хуулиар батлагдсан жагсаалт байгаа. Тэр жагсаалтад байгаа тийм зүйлийг эсвэл хүчингүй болгоод энийг шинээр оруулж ирнэ гэдгээ агуулгаар орж ирэх юм байгаа биз дээ хууль чинь. Одоо яг энэ нарийндаа бол яг жагсаалтаар нь, хөрөнгө оруулалтын жагсаалтыг харахад тэрүүгээр батлагдсан юм байгаа байхгүй юу. Тэгээд хоёр удаа батлагдах юм руу гаа орчихож байгаа байхгүй юу. Тийм учраас энийг хариулаач гээд байгаа юм. 


Д.Баттөр: - Энэ бол бидний та бүхэнд танилцуулсан төсөл гээд Монгол Улсын 2010 оны төсвийн тухай хуульд өөрчлөлт оруулах тухай гэсэн энэ хуулийн төсөл, энэ хуулийн төсөлтэй хавсрагдсан хавсралт. Энүүгээр одоо батлагдана гэж ойлгож байна. Тэгж явж ирсэн. Тэгж байгаа. 


Б.Бат-Эрдэнэ: - Гишүүд асуулт асууж, хариулт авлаа. Одоо санал хэлэх гишүүн байвал саналаа хэлье. Ж.Сүхбаатар гишүүн саналаа хэлье. Д.Одбаяр гишүүн. 


Ж.Сүхбаатар: - Тусгай албан хаагчдын эмнэлгийг би хөнддөгийн учир нь тэр тусгай албан хаагчдын эмнэлгийн газар нь чухал байгаа юм. Тэр эмнэлэгт бол эмнэлэг нь чухал байгаа байх. Цаашдаа бол энэ парламентын болоод ер нь энэ хэсгийн зоны бүсэд газар олголт гэж шинээр олгогдох юм бол байхгүй. Тэгэхээр энэ хуучирч муудсан энэ барилгуудыг харахад цаашдаа энэ парламентын ордон чинь хуучин бид нар одоогоос 2 жил хагасын өмнө энэ эмнэлгийг судлаад шилжин тараан байрлуулаад өөр газар ингээд олгоод, энэ газрыг нь авч парламентын ордон барина гэж төлөвлөж байсан. Хэдийгээр парламентын ордон одоо өөр газар. Одоо цэцэрлэгт хүрээлэн чинь үндсэндээ манай Их Хурлын гишүүд зогсоочихлоо. 


Тэгээд би одоо энэ удирдлагууд байгаа, гишүүд ч байгаа хэлээд байгаа нь, зогсоосон нөхцөлд ердөө сонголт бол тэнд газар нь байгаа юм. Тэгэхээр одоо яг энэ завшааныг ашиглаад тэр улсуудыг нь тарааж байрлуулаад тэр барьдаг газрыг нь сая тэр госпитал байна уу, хаана байна өөрсдөө нэг газраа хайж олоод л ингээд газрыг нь зохицуулж өгөөд, тэр газрыг парламент өөрийнхөө мэдэлдээ, одоо энэ байгаа газрыг авах нь зарчмын асуудал байгаа юм. Тэгэхээр одоо энэ төсөв баталж өгөөд ингэхдээ яг одоо тэр, мэдээж зарчмын хувьд мөнгөн дүнг нь баталж өгнө. Тэгэхдээ тэр газрыг нь одоо тэр нурааж буулгах зардал энд орсон гээд байгаа байхгүй юу. Тэгэхээр энийг л одоо парламент яг бодлого гаргаад, Хууль зүйн байнгын хороо, Д.Дэмбэрэл дарга, энэ бусад улсууд удирдлага дээр яриад нурааж буулгах тэр зардал бол баталж өгөх нь зөв байх. Ингээд салгаж хийдэг юм уу, эсвэл яадаг. Ингээд тэр газрыг парламентын хүрээнд, мэдэлд олж авахгүй бол энэ цаашдаа бол энэ хавьд газар байхгүй. Тэгээд Хууль зүйн үндэсний хүрээлэн яг хажууд байгаа. Хууль зүйн үндэсний хүрээлэн бол Их Хурлын Тамгын газрын нэр дээр эзэмшил нь явдаг. Тэгэхээр цаашаагаа ингээд тэр газар луу орчиход их чухал байгаа байхгүй юу. Тэгэхээр энийг би зориуд анхаараад, гишүүд маань ч энийг дэмжээсэй. 


Төрийн тусгай албан хаагчдын эмнэлгийнхэн бол өөрсдөө шинэ барилгатай сайхан тийм газар байх сонирхол байгаа шүү дээ. Ингээд зохицуулж өгөхгүй бол одоо яг энэ түвшинд ярихад тэгээд л одоо өвчтэй зовлонтой улсууд нь тэр Үндэсний хүрээлэнгийн хажууд ингээд байж л байдаг байхгүй юу. Бас хүн чинь өвдсөн зовсон л байдаг. Хажууд машин гараад ирсэн, нарлаж ч болдоггүй. Ингээд зовлонтой байдаг юм билээ шүү дээ тэр эмнэлгийн улсууд чинь. Тэр цаанаа, дотроо нэг ийм жижигхэн зай байдаг ч гэсэн тэндээ нэг их гарч зогсоод байдаггүй. Ийм юмыг л анхааралдаа аваачээ гэж би энэ саналыг гаргаж байгаа юм. 


Тэгээд хоёр дахь юм нь бол зүгээр энэ прокурорын газраас улсууд байна уу? Удирдлагагүй юм шиг ингээд алга болцгоочих юм байна л даа. Би уг нь энэ Дархан-Уул аймгийн прокурорын барилгын асуудлыг шийдүүлье гэж яагаад яриад байна вэ гэхээр зэрэг энэ шийдэгдэхгүй яваад байгаа юм. Одоо Хууль зүйн байнгын хорооны гишүүд маань ч гэсэн ойлго. Тэнд Оросын түрээсийн байранд тэр прокурорын юм чинь ажиллаж амьдардаг байхгүй юу. Тэгэхээр энийг шийдэх ерөөсөө Прокурорын газраас асуудал орж ирэхгүй юм, шийдэгдэхгүй юм. Тэгээд энийг бол ер нь зүгээр яах вэ эд нар ирээгүй учраас би одоо энд барин тавин асуудлыг тавьж чадахгүй байна. Тэгээд энийг бас анхааралдаа аваачээ гэж Сангийн яамны нөхдүүд, Хууль зүйн яам одоо өөрөө шууд хамааралгүй ч гэсэн Хууль зүйн яамныхаа нөхдүүдийг бас энэ дээр бас бодооч гэж хэлэх гэсэн юм. Асуудал энэ удаа орж ирэхгүй байж болно. Дараа орж ирэхэд нь бас анхаарч үзээсэй гэж бодож байна. 


Б.Бат-Эрдэнэ: - Д.Одбаяр гишүүн саналаа хэлье. 


Д.Одбаяр: - Энэ шүүх шинжилгээний байгууллагын хууль дээр З.Энхболд гишүүн, Ж.Сүхбаатар гишүүн, Ж.Энхбаяр гишүүн, Х.Тэмүүжин гишүүн бид ингээд ажиллаад, ингээд энэ байгууллагыг шинэ хуулийн дагуу ажиллах нөхцөлийг нь бүрдүүлэхэд анхаарах ёстой болчихоод байгаа юм. Тэгэхгүй бол ерөөсөө бүр нэг орон нутагт бол маш их ачаалалтай. Тэгээд яах вэ хуучин цагдаад байсан улсууд ч байж байна. Байр сав хэцүү. Байр сав дээрээ эд нар зохицуулж байгаа юм байна. Тэр нь их сайн. Харин тэр хүн хүч юмаа бүрэн авч ажиллуулахгүй бол шинжилгээний юм хум оройтдог. Тэгээд улсууд чинь их л ядардаг тийм улсууд болсон байна шүү дээ. 


Дээрээс нь ер нь энэ Эрүүгийн хууль янз бүрийн байдлаар яригдана гэж нэг яриа яваад л, тэгээд тэр дээд хэмжээтэй холбоотой ярианууд гараад л. Гаднаас ирж байгаа хүмүүсийн ирж байгаа санал бодлыг харахад эрүүгийн нөхцөл байдал юм чинь нэлээн хүндрээд байгаа юм байна шүү дээ. Энэ талаар энэ төсвийн тодотгол, энэ төсөвтэйгээ уялдуулж Цагдаагийн ерөнхий газар ямар санал гаргасан. Уг нь би түрүүн асууя гэж бодсон юм. Энийг уг нь Б.Бат-Эрдэнэ дарга сонсвол би лав сонсмоор санагдаад байгаа юм. Хариулж болж байна уу, үгүй юу? Тэгээд би энэ Шүүх шинжилгээний байгууллагыг бол ажлыг нь босгохын тулд, жигдрүүлэхийн тулд энэ дээр нь асуудлыг шийдэх шаардлагатай байна гэсэн ийм л саналтай байгаа. 


Хоёрдугаарт, эрүүгийн нөхцөл байдал хүндэрч байгаатай холбогдуулаад Цагдаагийн ерөнхий газар ямархуу байдлаар энэ төсвийн хэлэлцүүлэгт оролцож байна вэ? Өмнөх хүч боломжоороо болно гэж үзэж байна уу, одоо сонин хэвлэл дээр чинь айхтар юмнууд яригдаад эхэллээ шүү дээ. Өөрөөр хэлэх юм бол ялын бодлогод нэлээн тийм өөрчлөлт орох ийм зүйл байж магадгүй ч гэдэг юм уу, иймэрхүү хүлээлт, тэгээд өршөөлийн юм ч бас нөлөөлдөг байх. Энэ нөхцөл байдал хүндэрч байгаатай холбогдуулаад байгууллагаа бэхжүүлэх, тоног төхөөрөмж юм нь дээрээ сайжруулах энэ талын саналууд ямархуу юм байна. Тийм учраас би энийг уг нь сонсчихвол дараа нь санал хэлэх гээд байгаа юм л даа. 


Б.Бат-Эрдэнэ: - Юугаа хаачихсан байдаг. Энэ Цагдаагийн ерөнхий газраас М.Энх-Амгалан хариулъя. 


М.Энх-Амгалан: - Цагдаагийн ерөнхий газрын санхүү, ард талын газрын дарга хурандаа М.Энх-Амгалан илтгэж байна. Бид нөхцөл байдал, эрүүгийн нөхцөл байдал хүнд байгаа янзын нөхцөлүүдээс Цагдаагийн газрын даргын шийдвэрээр бүх орон нутгийн цагдаагийн газар, хэлтсүүдэд тусгай зориулалтын бүлэг, орон тооны бус бүлэг байгуулагдсан байж байгаа. Сургалтын асуудлыг бол одоо энэ хоёр долоо хоногийн дараагаас сургалт явагдаад эхэлнэ. Хүн нь яах вэ бэлэн байдаг юм гэхэд тэнд ерөөсөө ажиллах техник хэрэгслэл байхгүй. 


Одоо сая хэд хэдэн аймгуудад ноцтой хэргүүд гарсан. Улаанбаатараас тусгай хэлтсийн, тусгай зориулалтын албан хаагч нар, бэлтгэгдсэн албан хаагч нар хөдөлж байгаа. Энэ бол ёстой кинон дээр гардаг шиг аль хэдийн шатаад, урсаад дуусчихаар тийм хугацааны дараа цагдаагийн тусгай бүлэг очихоор. Цагдаад онгоц байдаггүй. Бид олон жил онгоц авъя гэж тавьж байсан. Шийдэгдсэн юм байхгүй байгаа. Тэгээд Батлан хамгаалах, Жанжин штаб гэж явсаар байтал өглөөнөөс авахуулаад орой болчихдог. Машинаар очихоор хүрдэггүй. Ийм байдал жил болгон бид тавьдаг шүү дээ ерөөсөө. Биелэгдэж байгаа юм байдаггүй. Тэнд ашиглагдаж байгаа машинаас гаднаас техник хэрэгслэл, одоо Улаанбаатар хотод гэхэд тэсрэх бөмбөг тавьчихлаа гэхэд одоо бид аюулгүй болгодог мэргэжилтэн ч байхгүй, энэ дээр ажилладаг багаж ч байхгүй. Ийм л байгаа. Энийг жил болгон бид тавьсаар ирсэн. 


Тэгээд одоо яаманд бид тавьсан. Зохих шатны газруудад хүрсэн. 10.2 тэрбум төгрөгийн асуудал тавьсан байж байгаа. Одоо аль аймагт ноцтой хэрэг гарна уу, Улаанбаатараас очих болж байгаа. Хүн хүч нь байдаг. Техник хэрэгслэл байхгүй. Сая одоо гарсан хэргүүд дээр тэр том том Hammer жиптэй улсууд зугтаасан. Цагдаа 69-өөр хөөсөн. Харин азаар янз бүрийн хохиролгүй бариад авсан байж байгаа. Тусгай бүлгүүд аймаг болгон дээр нэг нэг туулах чадвартай, хурдтай ийм жип машин. Тэгээд одоо тэнд хэрэглэгдэх мэргэн буучийн, тэгээд сапёрчны, тусгай зориулалтын бүлгүүд хэрэглэгдэхээр бүх тоног төхөөрөмжүүд бид гаргаад тавьчихсан байж байгаа. Асуудлаа тавьсан. Энэ дээр манайд нэг ч юм орж ирсэнгүй. Яамандаа бид өгсөн байж байгаа. 


Ж.Энхбаяр: - Энэ асуудалтай холбоотойгоор. Бид 3 жил болж байна. Яагаад бид анх удаагаа сонсоод байгаа юм. Цагдаагийн байгууллага оруулж ирсэн бүх юмыг л 2008 оны 7 сарын 1-нээс хойш бид дэмжээд л байгаа. Хурдлаач, болохоо байлаа, эрүүгийн нөхцөл байдал чинь хүндэрч байна, тусгай хамгаалах хэрэгсэл ав, батал, оруул. Тэгсэн таны ярьж байгаагаар танай бол юмаа өгөөд байгаа юм байна. Бид бол бэлдээд дэмжээд хүлээгээд байгаа юм байна. Дунд нь нэг юм байна аа даа. Тэр асуудал болоод байна шүү дээ. Яам ямар байр суурьтай байгаа юм. Яамнаас сонсмоор байгаа юм. Яагаад та нар оруулдаггүй юм ерөөсөө. Бид дандаа нэхэж байгаа шүү дээ. Нөхцөл байдал хүндрээд байгааг мэдээд байдаг. Дандаа нэхэж байдаг. Оруулж ирсэн юмыг бүр нэмж батлах ёстойгоо баталж өгөөд байдаг. Гэтэл яагаад тэр дунд нь ийм нөхцөл байдал хүндэрсээр байтал ингээд хойшлуулаад байгаа юм бэ гэдгийг нь тайлбарлаач. 


Энд тэнд хэрэгтэй хэрэггүй, шал дэмий нэмүү өртөг үйлдвэрлэхгүй, хөрөнгө оруулалт хэдэн зуун тэрбумаар нь хийгээд л байна шүү дээ. Яагаад энэ цагдаа, хүчний байгууллагад ганц хоёр тэрбум төгрөгийн асуудлыг цогцоор нь шийдээд ингээд дуусгаад, 10 тэрбум гэж байна шүү дээ. 10 тэрбум төгрөгтэй бол Монголын цагдаа үүрэг гүйцэтгэж чадна гэж байна. Ингээд үгээ хэлээд байгаад нь тэрийг нь хийгээд өгчихье. Дараа нь хариуцлагаа тооцъё л доо. Яагаад тэр орчныг бүрдүүлэх тал дээр яам ажлаа хийдэггүй юм. Яагаад юм оруулж өгдөггүй юм. Тэрийгээ нэг тайлбарлаач. 


Б.Бат-Эрдэнэ: - Ц.Нямдорж сайд хариулах уу? Сая Д.Одбаяр гишүүн, Ж.Энхбаяр гишүүн хоёр бол хоёулаа ойролцоо агуулгатай ийм асуулт тавьсан юм. Цагдаагийн байгууллагыг бэхжүүлэх, одоо өнөөдөр Монголын нийгэмд эрүүгийн гэмт хэрэг, нөхцөл байдал бол хүнд байна. Тийм учраас цагдаагийн байгууллагыг бэхжүүлэх, техник хэрэгслэлээр хангах, тусгай хэрэгслэлээр хангах, хүн хүч орон тоо нэмэгдүүлэх, энэ чиглэл дээр суусан тусгасан юм байна уу. Хэлэх зүйл байна уу. Дэмжихэд бэлэн байна гэсэн ийм санал асуултыг хэлсэн юм. Тийм учраас Ц.Нямдорж сайд. 


Р.Гончигдорж: - Байнгын хороон дарга аа, бид яах вэ зовлонгоо ярьж болох боловч зарим зовлонгоо нэг тийм публичный яримааргүй л бодогдож байна. Сая жишээлэх юм бол нэг өгүүлбэр хэлэгдлээ шүү дээ. Тэр бол маш ноцтой мэдээлэл шүү дээ. Ашиглах улсуудад бол. Тэсрэх бөмбөг тавилаа гэхэд тэрийг илрүүлж чадах мэргэжилтэн Монголд байхгүй л гэж байна шүү дээ. Юу гэсэн үг вэ. Тэсрэх бөмбөг тавилаа гэхэд Монголд илрүүлэх мэргэжилтэн байхгүй л гэж хэлж байна шүү дээ. Тэр зовлонг бол өөр хэлбэрээр хэлэх хэрэгтэй шүү дээ. 


Ц.Нямдорж: - Энэ төсвийн тодотголоор сая ярьдаг чиглэлээр олигтой юм нэмж чадаагүй л дээ. Ерөнхийдөө бол би ийм байр суурьтай байгаа. Энэ цагдаагийн байгууллагын хуулийн шинэчилсэн найруулгын төслийг баталсны дараа шаардлагатай гэж үзэх юм бол Засгийн газарт энэ байгууллагын талаар авах нэмэлт арга хэмжээний санал оруулна. Засгийн газар дэмжвэл Их Хурлаас зовоогоод байлгүй асуудлаа шийдчих. Бүр болохгүй бол Ерөнхий сайд, Засгийн газрын гишүүддээ танилцуулж байгаа Их Хурлын байнгын хороодтойгоо ярьж байгаад 2006 онд хуулийн байгууллагын талаар авах арга хэмжээний тухай тогтоол гэж нэг 37 дугаар билүү, тавин хэд билээ. Тийм тогтоол гарсан юм. Тийм арга хэмжээ авна гэсэн бодолтой байгаа. 


Ерөнхийдөө нэг үеийг бодвол бас манай хууль, хяналтын байгууллагууд энэ байдал харьцангуй сайжирна шүү дээ. 2000 оноос шүүх эрх мэдлийн шинэтгэлийн төсөл хэрэгжиж дууссан. 2000 оны шүүхийг одоогийн харьцуулахын аргагүй болсон. Үргэлжлүүлээд Дэлхийн банкны нэг төсөл явж байна. 12 аймгийн шийдвэр гүйцэтгэх албаны байшин техникийн шинэчлэлийн асуудал, дээд шүүхийн контор гээд янз янзын юмнууд явж байгаа. Дээрээс нь Их Хурал ноднин жил шийдэж өгсөн энэ Улаанбаатар хотын цагдаа, онцгой байдал, түргэн тусламж гэсэн нэг төсөл хэрэгжиж байна. 12.0 орчим сая долларын өртөгтэй. Одоо энэ 6 сард байшин нь ашиглалтад ороод тэр сүлжээ нь ажиллаад эхлэх юм. Зэрэгцээгээр бас Солонгосоос авсан зээлээр хотын телекамерын хөдөлгөөний нэг системийн ажил хийгдээд дуусаж байна. Энэ хоёр системийг хооронд нь холбох юм бол хотын байдал жаахан сайжрах ийм юмнууд болох юм. Мэр сэр ийм арга хэмжээнүүд авагдаж байна. 


Миний барьдаг нэг зарчим байдаг. Монгол Улсын эдийн засгийн нөхцөл ийм байгаа нөхцөлд хэн нэгэн байгууллага хамаагүй өндөр нөхцөл, Арабын баян орнуудынх шиг нөхцөлд ажиллах тийм бололцоо байхгүй. Нөгөө хөнжлийнхээ хэрээр хөлөө жийх гэдэг зарчмаар. Тэгэхдээ гал алдахгүй албаа хэвийн явуулах нөхцөлийг бүрдүүлэх тал дээр үе шаттайгаар асуудлыг шийднэ гэсэн ийм байр суурьтай байгаа. 


Манай цагдаагийн нөхөд янз янзын бэрхшээл зовлон ярьдаг л юм. Уржнан жил УИХ шийдвэр гаргаж өгөөд 3.0 орчим тэрбум төгрөгөөр тусгай хэрэгслэл, дээрээс нь 2 ус цацдаг машин гэх мэтийн юмнуудыг аваад, ерөнхийдөө үүрэг гүйцэтгэх боломж бүрдсэн байгаа гэдгийг хэлье. Яг энэ төсвийн тодотголын тухайд бол нийгмийн чанартай арга хэмжээнүүдэд нэмж хөрөнгө зарна гэсэн нэг ерөнхий зарчим явсан учраас дагуулж бас Сангийн яамыг, Засгийн газрыг, Их Хурлыг давхар зовоогоод байх шаардлага байхгүй гэж бодсон юм. Ийм л юм байгаа юм. Тэгээд Засгийн газар дээр яриад энэ төсөл оруулж ирж байгаа учраас энэ төслийн талаар өөр байр суурь баримтлах эрх надад хуулиар хориглосон учраас байдлыг нь хэлж байна. 


2000 онд цагдаагийн байгууллага хувцсаа хугацаанд тавьж өгч чаддаггүй л байсан. Одоо тэр цагдаагаас арай өөр болсондоо. Үүргээ гайгүй гүйцэтгэж байгаа. Хяналтаас гарчихсан юм байхгүй. Гарсан ноцтой хэрэг зөрчлүүдийг заримыг нь ганц хоёр хоногийн дотор, заримыг нь сарын дараа илрүүлэх ажиллагаанууд хийгдэж байна. Малын хулгайтай тэмцэх чиглэлээр цагдаагийн байгууллагын орон тоог нэмэх шаардлагатай, бэхжүүлэх шаардлагатай гэдэг санаанууд нэлээн байдаг. Цаашдаа энэ шинэ хууль нь батлагдах юм бол болох юм болов уу гэж бодож байгаа. 


Б.Бат-Эрдэнэ: - Баярлалаа. Гишүүд асуултаа асууж, саналаа хэлж дууслаа. Одоо гишүүдээс гаргасан саналын дагуу санал хураалт явуулъя. УИХ-ын чуулганы дэгийн тухай хуульд заасны дагуу гишүүдийн гаргасан санал тус бүрээр санал хураалт явуулна гэж ингэж заасан байгаа. 


УИХ-ын гишүүн Д.Одбаяр, Б.Чойжилсүрэн нарын зарчмын зөрүүтэй санал төсвийн тодотголд Шүүхийн шинжилгээний үндэсний төвийн урсгал зардлыг 71 орон тоогоор бодож 788.1 сая төгрөгөөр нэмэгдүүлэх. Урсгал зардал мөн биз дээ. За нэмэгдүүлэх. Энэ саналыг дэмжиж байгаа гишүүд гараа өргөнө үү. 


11-ээс 7. Дэмжиж байна. 


Байнгын хорооноос гаргасан саналыг Төсвийн байнгын хороонд хүргүүлнэ. Нэгдсэн хуралдаанд Байнгын хорооны санал, дүгнэлтийг илтгэх гишүүнийг томилъё. Байнгын хорооны гишүүн Д.Одбаярыг томиллоо. 


Хууль зүйн байнгын хорооны хуралдаанаар хэлэлцэх асуудал дууссан тул Байнгын хорооны хуралдааныг хаасныг мэдэгдье. Та бүхэнд баярлалаа. 


Хуралдаан 16 цаг 36 минутад өндөрлөв. 

Соронзон хальснаас буулгасан: 

ХУРАЛДААНЫ ТЭМДЭГЛЭЛ  

ХӨТЛӨГЧ

